
Tar ils puncts 1-3: La Strategia da forza idraulica dal chantun Grischun 2022–2050 ha 

la finamira d'augmentar en il chantun Grischun la valurisaziun ch'è colliada cun la 

producziun grischuna d'electricitad ord forza idraulica ed uschia da realisar retgavs 

persistents sco er da mantegnair las plazzas da lavur existentas e da crear novas 

plazzas da lavur en la branscha. La situaziun da partenza è la circumstanza, che las 

ovras electricas èn oz per gronda part en proprietad d'interpresas cun sedia ordaifer il 

chantun. La fin da la concessiun porscha in'occasiun unica da cuntanscher las finami-

ras numnadas qua survart, cunquai che las vischnancas concessiunaras ed il chantun 

participeschan tenor la Lescha davart il dretg da las auas dal chantun Grischun (LDAG; 

DG 810.100) mintgamai per la mesadad al return dals implants. En il rom da las 

debattas davart la Strategia chantunala da forza idraulica en la sessiun da favrer 2022 

ha il Cussegl grond exprimì l'aspectativa, ch'en cas d'implants attractivs duajan il chan-

tun e las vischnancas per regla avair en mira ina participaziun da maioritad en la 

dimensiun da tut en tut 60 fin 80 pertschient dal chapital d'aczias da las societads 

partenarias. Quai vul dir, ch'i dat – sco ch'igl è formulà en l'incumbensa Gort – la 

pussaivladad che partenaris da la branscha sa participeschian sco acziunaris da 

minoritad. Uschia vegn er tgirà vinavant il model da l'ovra partenaria en cooperaziun 

optimada cun partenaris da la branscha, ch'è sa cumprovà dapi decennis. Tenor la 

strategia na vegn il chantun sco fin ussa betg a manar sez ovras electricas ed er betg 

a far sez commerzi d'electricitad cun l'energia da participaziun. Perquai duai el 

collavurar er en quests secturs cun partenaris da la branscha.  

Ensemen cun las vischnancas concessiunaras tscherna el ils partenaris per l'ovra 

partenaria. En connex cun ils projects currents è s'etablida la regla, ch'il concessiunari 

actual vegn envidà sco emprim d'annunziar ses interess, quai sco renconuschientscha 

dal partenadi existent. En in segund pass duai la procedura vegnir averta per ulteriurs 

interessents, cunzunt per interpresas che han, cun lur activitads da fatschenta, in 

connex considerabel cun il chantun e cun ils interess da sia populaziun, da sia 

economia u da ses ambient. Repower è la suletta interpresa d'energia cun sedia en il 

chantun ch'è activa en l'entira chadaina da valurisaziun (proprietaris: Ovras electricas 

dal chantun Turitg (EKZ) 38,49 %, chantun Grischun: 27,00 %, Clean Energy 

Infrastructure KmGK (UBS) 23,04 %, acziunaris publics: 11,47 %; las dividendas 

tutgan proporziunalmain al proprietari respectiv). 

Per giuditgar las offertas e per uschia tscherner ils partenaris gestiunaris èn decisivas 

surtut la rentabilitad da l'offerta, las cumpetenzas e dependenzas tecnicas e mana-

schialas sco er il mantegniment da las plazzas da lavur perifericas. 

Per augmentar en il chantun Grischun la valurisaziun ord forza idraulica dovri tranter 

auter novas structuras. En la Strategia chantunala da forza idraulica èn gia vegnidas 

skizzadas per quest intent ina societad da participaziun ed ina societad da gestiun.  

La nova societad da participaziun duai cumpigliar tut las participaziuns dal chantun a 

societads d'ovras electricas e garantir la regulaziun unitara e professiunala da las 

participaziuns en il senn d'ina public corporate governance moderna sco er l'utilisaziun 

da sinergias ord vista dal portfolio. Colliada cun quella è la societad da gestiun che 

concentrescha l'explotaziun da l'energia da participaziun che tutga al chantun, per trair 

a niz optimalmain tenor ristgas las schanzas dal martgà sco er las differentas 

pussaivladads da l'explotaziun. Quest instrument duai er star a disposiziun a las 

vischnancas concessiunaras. Cun quest proceder vegni sa referì al tractament da 

l'energia da participaziun chantunala, ch'ins enconuscha dapi decennis. Questas 

societads n'han betg la finamira da stabilir structuras parallelas a la branscha d'electri-

citad (activitad commerziala). La separaziun en societad da participaziun ed en 

societad da gestiun vegn fatga particularmain per externalisar las ristgas d'explotaziun 

e per segirar las valurs da facultad dal chantun.  

Las incumbensas e la moda da funcziun da la societad da participaziun e da gestiun 

sco er las pussaivlas rollas dals partenaris da la branscha vegnan explitgadas 

detagliadamain en il rom da l'adempliment da l'incumbensa Berweger ch'il Cussegl 

grond ha approvà en la sessiun da zercladur 2026.  

 

Sa basond sin questas explicaziuns propona la Regenza al Cussegl grond d'acceptar 

questa incumbensa. 

 Il president: Il chancelier: 

   

   Martin Bühler Daniel Spadin 

 


